
༄༅། །འཛམ་གླིང་རྒྱན་དྲུག་མཆོག་གཉིས་ཀྱི་
གསུང་འབུམ་མཇུག་བྱང་།

སྔོན་པུར་རྒྱལ་བོད་ཀྱི་ཆོས་རྒྱལ་ལོ་པཎ་རྣམས་གདན་འཛོམས་ཏེ། 
ནང་པ་སངས་རྒྱས་པའི་བཀའ་དང་བསྟན་བཅོས་རྣམས་བོད་དུ་ཕབ་བསྒྱུར་
སྐབས། རྒྱལ་པོས་ཞུས་ཆེན་གྱི་གྲྭ་བཙུགས་ནས་གཞུང་ཡིན་ཚད་བསྒྱུར་དུ་
མ་གནང་ཞིང་གཞུང་གང་བསྒྱུར་བ་རྣམས་བླ་དང་ཞུ་ཆེན་གྱིས་གྲྭའི་གནང་
བ་ཞུ་དགོས་པ་དང་། ལེགས་སྦྱར་སོགས་སྐད་ཡིག་གཞན་ནས་བོད་སྐད་
དུ་ཕབ་བསྒྱུར་མཛད་སྐབས་བཀའ་བགྲོས་གཏིང་ཟབ་དང་ཐུགས་གཞིགས་
ནན་མོའི་སྒོས། གཞུང་གང་ཡིན་གྱི་ངོ་བོ་མ་ནོར་བ། གོ་རིམ་མ་འཁྲུགས་
པ༑ དོན་མ་ལོག་པ། ཚིག་སྡེབ་ལེགས་པས་ཇི་ལྟ་ཇི་བཞིན་བསྒྱུར་ཞུས་

མཛད་ཅིང་། བསྒྱུར་རོ་ཅོག་གི་གཞུང་གང་ཡིན་ལའང་བམ་པོ་དང་ལེའུ། 
ས་བཅད་སོགས་ཀྱིས་ལེགས་པར་ཕྱེས་ཏེ་གནད་ཚང་མཐོན་པོའི་ལམ་ནས་
ཕབ་བསྒྱུར་གྱི་མཛད་བཟང་རླབས་ཆེན་བསྒྲུབས་ཤིང་། གཞུང་ཚན་ཁྱོན་
འབོར་དང་འགྱུར་གྱི་གནད་ཚད་གཉིས་ཆར་ནས་འགྲོ་བ་མིའི་ལོ་རྒྱུས་སུ་

འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་མཇུག་བྱང་།

བྱུང་མ་མོྱང་བ་འདིས་ཁ་བ་གངས་ཅན་པའི་ཡུལ་འདི་འཕགས་ཡུལ་གཉིས་

པ་ལྟ་བུ་དང་། རྣམ་པ་གཅིག་ཏུ་ན་བཀའ་མདོ་སྔགས་དགོངས་འགྲེལ་

ལ་ཐོས་བསམ་སྒོམ་སྟོབས་ཀྱིས་གྲུབ་པ་བརྙེས་ཤིང་རྒྱུད་སྨིན་པའི་མཁས་

གྲུབ་ལོ་པཎ་ནི་ད་ཆར་འཕགས་ཡུལ་ལས་བརྒལ་སྲིད་པས། རྒྱ་ཧོར་སོག་

གསུམ་སོགས་གནས་ཆེན་པོའི་བྱིན་རླབས་ཀྱིས་འདུ་འགོད་རྒྱས་པ་ལྟ་བུའི་

མིང་དང་བརྡ་ཙམ་གྱི་གྲགས་སྐམ་ཁེངས་པ་ཞིག་གཏན་མ་ཡིན་ནོ། །

སྤྱི་ལོའི་དུས་རབས་བཅུ་གཉིས་པའི་མཇུག་ཏུ་དབྱི་སི་ལན་གྱི་དམག་

དཔུང་གིས་རྒྱ་གར་ལ་དྲག་པོའི་དཔུང་འཇུག་བསྟུད་མར་བྱས་ནས་ནང་

བསྟན་མཚན་ཉིད་རིག་པའི་གནའ་བོའི་ཕ་ཁྱིམ་དྲོན་མོ་སྟེ། མིའི་རིགས་

ཀྱི་བསམ་བློའི་འཇིག་རྟེན་དུ་འོད་སྣང་དང་བདུད་རྩི་སྟེར་མྱོང་བའི་ཤེས་

རིག་གི་སྐྱེད་ཚལ། འཛམ་བུ་གླིང་གི་ཆེས་སྔ་བའི་རྒྱལ་སྤྱིའི་སློབ་གླིང་།  

རིན་ཆེན་གཏེར་མཛོད་ལྟ་བུའི་ནཱ་ལེནྡྲའི་གཙུག་ལག་ཁང་དང་། ཨོ་ཏནྟ་པཱུ་

རུའི་གཙུག་ལག་ཁང་། བི་ཀྲ་མ་ལ་ཤཱི་ལའི་གཙུག་ལག་ཁང་སོགས་ལག་

དམར་པ་དེ་ཚོའི་རལ་གྲིའི་འོག་ནས་མི་ཁྲག་གི་བཞུར་རྒྱུན་དང་འདྲེས་ཏེ་

གཏོར་བཅོམ་གྱིས་རྒྱ་གར་འཕགས་ཡུལ་གྱི་ནང་བསྟན་མིང་ཙམ་མ་ལུས་

པར་མི་ལོ་བརྒྱད་བརྒྱ་ཙམ་ལ་མུན་ནག་གི་དུས་ཚོད་བསྐྱལ་བར་སྐད།

ལར་ས་སྒང་འདིའི་བློ་གྲོས་ཀྱི་འཇུག་པ་ཡངས་ཤིང་གཟུ་བོར་གནས་

པ་རྣམས་ཀྱིས་གནའ་བོའི་གཙུག་ལག་གི་སློབ་གྲྭ་ཆེན་མོ་དཔལ་ནཱ་ལེནྡྲའི་

འཕགས་བོད་མཁས་པའི་མཛད་བསྡུས་དང་གསུང་འབུམ་དཀར་ཆག

མཚན་སྙན་ཕྱོགས་བཅུར་ཁྱབ་པའི་རིན་ཐང་གཞལ་ནུས་ཀྱང་ད་ཆར་ལོ་

རྒྱུས་ཀྱི་ཀློང་ན་མིང་གི་ལྷག་མ་ཙམ་དུ་གྱུར་པས། ནཱ་ལེནྡྲའི་མཁར་ཤུལ་

གྱི་རྩིག་གོག་དམར་ཧྲེང་ངེ་བ་དག་མཐོང་ཚེ་སེམས་བསམ་པའི་གཏིང་ནས། 

རྐང་རུས་པའི་དཀྱིལ་ནས། གློ་སྙིང་བླ་འོག་བསྒྱུར་པ་ལྟ་བུའི་ན་ཟུག་ཅིག་

དང་། འགོག་མེད་ཀྱི་ཕངས་སེམས། བརྗོད་མེད་ཀྱི་སྐྱོ་ཤེས། དབང་

མེད་ཀྱི་མཆི་མ་བསྙིལ་ཡོང་བས་སྐྱོ་ཐག་ཆོད་པ་རེ་འབྱུང་ཡང་། དཔལ་

ནཱ་ལེནྡྲའི་ཆོས་བརྒྱུད་ངོ་བོ་མ་འགྱུར་བར་ད་ལྟའི་བར་ས་དགེ་བཀའ་རྙིང་

ཇོ་ནང་སོགས་ཀྱི་མཁས་གྲུབ་ལོ་པཎ་དག་གིས་འཛིན་སྐྱོང་སྤེལ་གསུམ་

བགྱིས་ཏེ་ཀུན་ལ་ངོམ་དུ་རི་བ་ཞིག་ཡོད་པར་བསམ་ན་དགའ་བ་བགས་

ཀྱིས་སླེབས་འོང་ལ་ཁོང་ཚོའི་སྐུ་དྲིན་ཡང་དྲན་ཡོང་། 

སྔོན་ཇོ་བོ་རྗེ་དཔལ་ལྡན་ཨ་ཏི་ཤས་སངས་རྒྱས་ཀྱི་བསྟན་པ་རྒྱ་གར་

ལས་ཀྱང་བོད་ལ་དར་མྱོང་གསུངས་ཀྱང་ཐུབ་བསྟན་རིན་པོ་ཆེ་སྣུམ་ཟད་

ཀྱི་མར་མེ་ལྟ་བུར་གྱུར་པའི་དེང་གི་སྐབས། ང་ཚོས་རང་སྟེང་ནས་སྤོབས་

པ་དང་སྙིང་སྟོབས་ཆེན་པོས་དཔལ་ནཱ་ལེནྡྲའི་ནང་བསྟན་མཚན་ཉིད་རིག་

པའི་གཞུང་ལུགས་ཀུན་ལ་མཁྱེན་དཔྱོད་མཁའ་ལྟར་ཡངས་ཤིང་གཞན་

དྲིང་མི་འཇོག་པའི་དམ་པ་རྣམས་ཀྱི་འོད་སྟོང་ལྡན་པའི་བཤུལ་ལམ་བཙལ་

ཏེ་སློབ་དཔོན་གྱི་ངག་དག་པ་དང་། སློབ་མའི་རྒྱུད་དག་པ། བཤད་བྱའི་

ཆོས་དག་པ་སྟེ། དག་པ་གསུམ་གྱི་སྒོ་ནས་སྐལ་བ་དང་ལྡན་པ་རྣམས་

འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་མཇུག་བྱང་།

སངས་རྒྱས་ཀྱི་སར་འཁྲིད་པའི་བསྟན་པ་རིན་པོ་ཆེ་གནས་པའི་ཐབས་ལ་

བརོྩན་པར་བྱ་རིགས་ཤིང་། དཔལ་ནཱ་ལེནྡྲའི་ཆོས་རྒྱུན་གཙང་བ་ཞིག་རྒྱུན་

འཛིན་བྱ་རྒྱུ་གལ་ཆེན་པོ་ཞེ་དྲག་རེད་ཅེས་དུས་དང་རྣམ་པ་ཀུན་ཏུ་དམ་

པ་ཚོས་ང་ཚོར་འབོད་སྐུལ་གནང་གིན་ཡོད་པའི་དགོངས་གཞི་ཡང་འདི་

དག་ཡིན་པར་སེམས་པས། བསྟན་ལ་སྨན་དུ་རེ་བའི་རེ་བ་ཞིག་གིས་སོླབ་

གཉེར་པ་བརྒྱ་སྟོང་དུ་མའི་མི་ཚེའི་རིན་ཐང་ཆེན་པོ་རྣམ་ཤེས་ཀྱི་གཟུངས་

གཞུག་དང་ཤེས་རབ་ཀྱི་ཟས་སུ་བསྟེན་པའི་དཔེ་ཚོགས་འདི་དག་ལ་འབད་

ཁུལ་བྱས་པ་དོན་ལྡན་དུ་མཐོང་བ་ལགས།

དེ་ལྟར་ན་རྒྱལ་བསྟན་གསུང་རབ་ཀྱི་དགོངས་དོན་ཕྱིན་ཅི་མ་ལོག་པར་

བཀྲལ་བའི་ངེས་དོན་གྱི་ཤིང་རྟ་ཆེན་པོ་རྒྱལ་བའི་གསུང་གི་འཕྲིན་ལས་ཀྱི་

ཉི་མ་ཆེན་པོ་ཕྱོགས་དུས་ཀུན་ཏུ་སྤེལ་བར་མཛད་པའི་འཛམ་གླིང་མཁས་

པའི་གཙུག་རྒྱན་ཞེས་སྲིད་ཞིར་སྒྲིམ་པའི་གྲགས་དཀར་དགུ་ཚིགས་མཐའ་

ཡས་ནམ་མཁའི་ཕ་མཐར་ཕྱོགས་པའི་དཔལ་མགོན་འཕགས་པ་ཀླུ་སྒྲུབ་

ཡབ་སྲས་སོགས་རྒྱན་དྲུག་མཆོག་གཉིས་ཀྱི་གཞུང་ཆེན་དག་ལ། དཔྱད་

པ་གསུམ་གྱིས་དག་པའི་སྒོས་ཐོས་བསམ་སྒོམ་གསུམ་དང་། འཆད་རྩོད་

རྩོམ་གསུམ་གྱིས་འཛིན་སྐྱོང་སྤེལ་གསུམ་གཞན་དྲིང་མི་འཇོག་པར་མཛད་

པས། གསེར་ཕྱེ་མཛོད་དུ་སྤུངས་པ་བཞིན་རྒྱུད་མ་སྨིན་པའི་འགྲོ་བ་རྣམས་

ཀྱིས་དོན་ཆེན་པོ་ཆོས་ཀྱི་སྙིང་པོ་འདི་དག་ལ་ལོངས་སོྤྱད་པའི་སྐལ་བ་མངོན་

འཕགས་བོད་མཁས་པའི་མཛད་བསྡུས་དང་གསུང་འབུམ་དཀར་ཆག

དུ་ཤར་བའི་སྐབས་འདི་ན། རང་ཕོྱགས་ལ་ཆགས་པ་དང་། གཞན་ཕོྱགས་

ལ་སྡང་བའི་རོྨངས་པ་སྟུག་པོའི་བོླའི་གཞན་དབང་དུ་མི་འགྲོ་བར་དྲི་མ་མེད་

པའི་རིགས་པ་ཉིད་ཀྱིས་གཞི་ཆོས་ཐམས་ཅད་ཀྱི་རང་བཞིན་ལ་རྣམ་པར་

དཔྱོད་པའི་ཤེས་རབ་གང་ཟབ་ཀྱི་རྗེས་སུ་གཅིག་ཏུ་འབད་ནས་སློབ་གཉེར་

གྱི་རིམ་པར་དངོས་ཤུགས་བརྒྱུད་གསུམ་ནས་སྐྱོར་མ་མཛད་རྒྱུ་ཅིས་ཀྱང་

འགངས་ཆེའོ་སྙམ་པ་ཡིད་ལ་ཡང་ཡང་འབྱུང་།

དེང་གི་ཆར་བླུན་པོ་སྨྲ་ལ་དགའ་བ་རྣམས་ཀྱིས་ལོག་འགྲེལ་སྣ་

ཚོགས་པའི་རྐྱེན་གྱིས་བཀའ་བསྟན་བདུད་རྩིའི་རོལ་མཚོ་ལོག་ཆོས་

འཁྱག་རོམ་གྱིས་གཡོགས་ཏེ་ཕྱག་མཆོད་འབུལ་ཡུལ་ཙམ་གྱི་སྒྲ་རུ་ལུས་

ཤིང་། ཚད་ལྡན་གྱི་བསྟན་བཅོས་དགོས་འདོད་མ་ལུས་འབྱུང་བའི་ནོར་

བུ་རྣམས་ཕྱག་དར་ཁྲོད་དུ་བོར་ནས། འདོད་དགུས་དབེན་པའི་ལོག་

པའི་བསྟན་བཅོས་ཀྱི་འཆིང་བུ་ལ་རྨོངས་ཞེན་གྱིས་དུས་འདའ་བ་ནི་ཅིས་

ཀྱང་ཡིད་ཐག་ཆད་པའི་གནས་སུ་མཐོང་། ཐོས་འདོད་ཀྱི་འདུན་མ་གཏིང་

ཚུགས་པ་བྱུང་བའི་སློབ་གཉེར་པ་དག་ལ་མཚོན་ན་གཞུང་ཆེན་ཁག་ཁ་

ཡར་དུ་འཚོལ་མི་དགོས་པར་ཕྱོགས་གཅིག་ཏུ་གཟིགས་ཐུབ་པའི་རེ་

འབྲས་སྨིན་པར་བྱ་བའི་དོན་དུ། མེ་ཏོག་ཆུང་ཡང་མཆོད་རྫས་དང་གུར་

ཀུམ་ཉུང་ཡང་སྨན་རྫས་ཞེས་གྲགས་པའི་དཔེ་བཞིན་ཁཱ་ཤཱིའི་ཕ་མཐའ་དོན་

ཁོ་ངེད་གཉིས་ཀྱིས་འཛམ་གླིང་མཁས་པའི་གཙུག་རྒྱན་རྒྱན་དྲུག་མཆོག་

འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་མཇུག་བྱང་།

གཉིས་ཀྱི་གསུང་འབུམ་འདི་དག་ཕྱོགས་གཅིག་ཏུ་བསྒྲིགས་ནས་དཔར་

སྐྲུན་བགྱི་བ་ལ་རྒྱལ་རོང་ཀརྨ་ རིན་པོ་ཆེ་སྤྲུལ་སྐུ་འཇམ་དཔལ་ཤེས་རབ་

རྒྱལ་མཚན་མཆོག་གིས་མ་དངུལ་མཐུན་སྦྱོར་གྱི་བདག་རྐྱེན་མཛད་ནས་

རྒྱལ་རོང་ཐོས་བསམ་ནོར་བུའི་གླིང་གི་བསླབ་དེབ་ཀྱི་ཚུལ་དུ་དཔར་སྐྲུན་

ཞུ་ཐུབ་པར་བྱུང་བ་ནི་ཨེ་མ་ཧོ་ཇི་འདྲའི་སྐལ་བ་བཟང་སོང་སྙམ་པའི་བློས་

དགའ་བ་འབུམ་གྱིས་འཚེངས་ཤིང་ཚིམས་ནས་རྣམ་དཀར་གྱི་ལས་འདིར་

ཞུགས་པ་ལགས། 

འདི་ལྟའི་ལས་ཀྱི་བགྱི་བ་གང་བགྱིས་པ་ནང་པ་སངས་རྒྱས་པའི་ཆོས་

དང་རིག་གཞུང་དར་རྒྱས་སུ་འགྲོ་བའི་རྒྱུ་དང་། ཡང་སྒོས་ལྟ་བ་རྟེན་འབྱུང་

དང་། སོྤྱད་པ་འཚེ་བ་མེད་པའི་སྣང་བྱེད་སྲིད་པའི་ཁམས་སུ་འདྲེན་པའི་ཤིང་རྟ་

པ་དག་གི་དགོངས་དོན་ཇི་སྲིད་དུ་མི་ཉམས་པའི་རྐྱེན། ལྷག་དོན་མིའི་རིགས་

ལ་དངོས་ཡོད་ཀྱི་ཕན་བདེ་སོྦྱར་བའི་རླབས་ཆེན་གྱི་མཛད་རྗེས་དག་ནི་མི་ཚེ་

ཕྲེང་བརྒྱུད་ཀྱི་གཙིགས་ཆེ་བའི་ནོམ་དུ་ཤེས་ན་ནམ་ཞིག་བརྗེད་དུ་ཕངས་ཤིང་

ཤོར་བར་དོགས་པ་ཅི་ཆའོ་སྙམ་ནས་འདི་དག་ཐབས་གང་ཞིག་གིས་འཕེལ་

བར་འགྱུར་བསམས་པ་ན། གསུང་རབ་དང་དཔེ་ཆ་ཁག་གི་དགོངས་དོན་

ཤེས་དགོས་པ་དང་། ཤེས་ནས་ངེས་དགོས་པ་དང་། ངེས་ནས་འཛིན་སྐྱོང་

གནང་དགོས་པའི་གནད་རྒྱུ་མཚན་དུ་བྱས་ནས། ང་ཚོས་ཕྱར་བ་གྲུ་འདེགས་

ཀྱི་དཔེ་བཞིན་བོད་ཀྱི་ཆོས་བརྒྱུད་སོ་སོའི་གདན་ས་ཁག་གི་བསྟན་འགྲོར་

འཕགས་བོད་མཁས་པའི་མཛད་བསྡུས་དང་གསུང་འབུམ་དཀར་ཆག

སྨན་པའི་སྐྱེས་ཆེན་ཁག་དང་། མེས་པོ་སྐུ་དྲིན་ཅན་དག་གིས་ལུས་སོྲག་བོླས་

བཏང་གི་ཆོས་རིག་ཤུལ་བཞག་འདི་དག་ཕ་ཤུལ་བུས་ཟིན་པ་ཞིག་ཡོང་བར་

དངོས་སྐྱེས་ཤིག་གི་དོད་དང་། ཐོས་བསམ་སོླབ་གཉེར་པ་རྣམས་ཀྱི་རེ་བ་

རོྫགས་བྱེད་དུ་འགྲོ་ཐུབ་པ་བཅས་ཀྱི་སོྨན་ལམ་རྣམ་པར་དག་པས་མཚམས་

སྦྱར་པ་འདི་ནི་མཐའི་སེམས་བསྐྱེད་པའོ། །

འཛམ་གླིང་མཁས་པའི་གཙུག་རྒྱན་རྒྱན་དྲུག་མཆོག་གཉིས་ཀྱི་གསུང་

འབུམ་འདི་དག་ལ་བརྗོད་དོན་གང་ཅིའི་ཐད་འཁྲུག་སྐྱོན་དང་ཁ་ཡར་དུ་སོང་

བ་མེད་ནའང་། ངེད་ཅག་གིས་ཀྱང་ཡང་ནས་ཡང་དུ་ནོར་བ་བཅོས་ཤིང་། 

ཆད་པ་སྡེབ་པའི་ལས་ལ་བརོྩན་པའི་ཁུལ་བགྱིས་པ་ལགས་མོད། མ་གཞི་

ནས་རྨོངས་ཆེ་བའི་དབང་གིས་ཚིག་དོན་གྱི་ཆར་འགལ་འཁྲུལ་ནོར་སྐྱོན་ཅི་

མཆིས་བྱུང་ན་ང་ཚོས་བཀའ་བསྟན་སོགས་ནས་ཕབ་བཤུས་ཀྱི་གོ་རིམ་ཁྲོད་

བྱུང་བ་ཤས་ཆེ་བས་དྲང་པོའི་ལམ་དུ་འཇུག་པར་མཛོད།

 ང་ཚོས་རྒྱན་དྲུག་མཆོག་གཉིས་ཀྱི་གསུང་འབུམ་བསྡུ་སྒྲིག་གི་གོ་

རིམ་ལ་རྩ་དོན་དང་ལག་ལེན་ཡོད་པ་ནི་འདི་ལྟ་སྟེ།
གཅིག བོད་ཀྱི་བཀའ་བསྟན་ལས་སྡེ་དགེའི་བསྟན་འགྱུར་ལ་གཞི་

བཅོལ་ནས་རྒྱན་དྲུག་མཆོག་གཉིས་ཀྱི་གསུང་འགྱུར་རོ་ཅོག་ཤེས་ཚོད་

ཀྱིས་བསྡུ་བསྒྲིགས་བྱས་པ་ཡིན། 
གཉིས། རྒྱན་དྲུག་མཆོག་གཉིས་ཀྱི་རྣམ་ཐར་འཐོར་གྱར་དུ་གྱུར་པའི་

འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་མཇུག་བྱང་།

སྐོར་ཁུངས་ཐུབ་ཀྱི་ལོ་རྒྱུས་ཆོས་འབྱུང་དག་གུང་བསྒྲིགས་ནས་ཅུང་འཐུས་

ཚང་དུ་བཏང་ཡོད་མོད། དགེ་འདུན་ཆོས་འཕེལ་གྱི་གཏམ་རྒྱུད་གསེར་ཐང་

དུ༑ དེ་མིན་སངས་རྒྱས་པའི་བསྟན་འཛིན་རྣམས་ཀྱི་ལོ་རྒྱུས་ནི་རྒྱ་གར་

ཕྱོགས་སུ་གཏན་ནུབ་ལྟ་བུ་ཡིན་ཅིང་། ཅུང་ཟད་གྲགས་པ་དག་ཀྱང་དུས་

ཕྱིས་བོད་དང་རྒྱ་ནག་ནས་ཕར་འཁྱར་བ་སོགས་སུ་འདུག དཔེར་ན་དཱི་པཾ་

ཀ་ར་ཤྲཱི་ཛྙཱ་ན་བོད་དུ་བྱོན་ཙམ་ཤེས་པ་ཡང་བོད་བརྒྱུད་ནས་ཐོས་པ་ཡིན་

ཞིང་། ཞི་བ་འཚོའི་བསྟན་བཅོས་ཡོད་པས་མཚན་ཙམ་ཤེས་སུ་ཟད་མོད། 

བོད་དུ་བྱོན་པ་སོགས་ཀྱང་ཨཱཙརྱ་འགའ་ཞིག་གིས་བོད་བརྒྱུད་ནས་སྦྲན་པ་

ཙམ་ཡིན་ནོ། །གཞན་ཡང་ཀླུ་སྒྲུབ་སོགས་ཀྱི་ལོ་རྒྱུས་དུམ་ཙམ་རེ་ཡོད་པ་

དག་ཀྱང་རང་རེ་ལ་སྔར་ནས་གྲགས་པ་དེ་དང་ཁྱད་ཅུང་ཟད་ཀྱང་མེད། ཅེས་

གསུངས་པ་ལྟར་ལོ་རྒྱུས་གཞན་མཐོང་དུ་མ་གྱུར་པས་རང་རེའི་ཆོས་འབྱུང་

རྣམ་ཐར་དག་གི་དགོངས་པ་གཞིར་བཞག་ནས་བཏུས་པའོ། །
གསུམ། མ་ཡིག་སྡེ་དགེའི་བསྟན་འགྱུར་དུ་མི་གསལ་བ་དང་ཆད་

ལྷག་ཤོར་བའི་དོགས་གནད་ཅན་གྱི་སྐོར་དཔེ་གཞན་དུ་བཞུགས་པ་དང་

བསྡུར་ནས་འཁྲིས་སུ་གུག་རྟགས་ནང་བཀོད་ཡོད། 
བཞི། གཞུང་ཚན་དང་བམ་པོ་ལེའུའི་བདག་ཉིད་ཅན་འགའ་ཞིག་ལ་

དཀར་ཆག་མི་བཞུགས་པས་གསར་དུ་ཀློག་བདེ་ཕྱིར་བཟོ་དགོས་བྱུང་ཡོད།
ལྔ། རྩོད་གཞི་ཅན་གྱི་གཞུང་འགའ་རེ་ཞུ་ཆེན་ཚུལ་ཁྲིམས་རིན་ཆེན་

འཕགས་བོད་མཁས་པའི་མཛད་བསྡུས་དང་གསུང་འབུམ་དཀར་ཆག

གྱིས་མཛད་པའི་སྡེ་དགེའི་བསྟན་འགྱུར་དཀར་ཆག་ལྟར་བཀོད་ཡོད།
དྲུག ལྷག་པའི་སྨོན་ལམ་ཐེམ་སྐས་མ་དང་། རོ་སྒྲུང་། ཀེ་ཏ་ཀའི་

འགྲེལ་པ་གསུམ་དཀར་ཆག་ཏུ་མི་བཞུགས་ཀྱང་ལོ་རྒྱུས་ལ་གྲགས་ཆེ་བ་

དང་མཁས་པ་གང་མང་ལ་མཆིད་བགྲོས་མཐར་ཁ་གསབ་བྱས་ཡོད། དང་

པོ་ལྷག་པའི་སྨོན་ལམ་ཐེམ་སྐས་མ་ནི་སྐུ་འབུམ་པར་མ་སོགས་སུ་མགོན་

པོ་ཀླུ་སྒྲུབ་ཀྱིས་མཛད་ཚུལ་གསལ་བ་དང་། གཉིས་པ་རོ་ལངས་གསེར་

འགྱུར་གྱི་ཆོས་སྒྲུང་ཉེར་གཅིག་ཀྱང་འགྲོ་བ་སུས་མཐོང་ཐོས་སུ་གྱུར་ཚད་

དགའ་བ་སྐྱེད་པའི་རོའམ་ཉམས་དང་ལྡན་པ་འཕགས་པའི་ཡུལ་དུ་དར་

བའི་ཟློས་གར་དང་སྒྲུང་གི་རིགས་གྲགས་ཅན་དང་སྒོ་བསྟུན་པར་ཐར་

བ་དོན་དུ་གཉེར་བ་ལ་འཁོས་བབ་ཆུང་ཡང་སངས་རྒྱས་ཀྱི་གདུལ་བྱ་ལ་

མཆོག་དམན་ཅི་རིགས་ཡོད་པས། སེམས་ཅན་མགུ་བྱེད་ཀྱི་སྤྱོད་པ་ཀུན་

ནི་བསླབ་པར་བྱ་བའི་གནས་ཡིན་ཏེ། སེམས་ཅན་མགུ་བྱེད་མ་གཏོགས་

པ༑ །སངས་རྒྱས་མཉེས་པའི་ཐབས་གཞན་མེད། །ཅེས་གསུངས་པ་

བཞིན་དགོད་པ་ལ་མགོན་པོ་ཀླུ་སྒྲུབ་ཀྱིས་མཛད་པ་ཡོངས་སུ་གྲགས་པ་

བཞིན་རྒྱ་གར་དང་བོད་ཀྱི་གཏམ་རྒྱུད་གཉིས་བསྲེས་ལྷད་ཡོད་མེད་ཀྱི་

དོགས་གཅོད་འདིར་གལ་དུ་མ་མཐོང་ལ། དཀའ་སྤྱད་ཀྱི་སྙིང་རུས་དང་ཞེ་

རུས་ལ་བརྟེན་ནས་མཐར་དོན་གཉེར་གྱི་བྱ་བ་འགྲུབ་ཐུབ་པའི་སྙིང་སྟོབས་

ཟབ་མོ་མཚོན་པ་སོགས་བསླབ་བྱའི་ཆ་ནས་ཀྱང་རིན་ཐང་ཆེན་པོ་ལྡན་པ་

འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་མཇུག་བྱང་།

བརྗོད་མི་དགོས་པ་ཆགས་ཡོད། གསུམ་པ་ཀེ་ཏ་ཀའི་འགྲེལ་པ་ནི་བསྟན་

འགྱུར་གཞན་དུ་ཡོད་པ་བཞིན་སློབ་དཔོན་ཕྱོགས་གླང་གི་ཡིན་པ་རྩོད་མེད་

ཡིན་པས་བཀོད་པའོ། །
བདུན། བརྡ་སྤྲོད་ཀྱི་ཐད་ནས་ཐ་སྙད་རེ་འགའ་ང་ཚོའི་རྒྱུན་བཀོལ་

གྱི་ཐ་སྙད་མ་ཡིན་པར་བརྡ་རྙིང་ཤས་ཆེ་བ་རང་སོར་བཞག་པའི་སྐོར་ནི། 
དཔེར་ན། གོ་རིམས། བེམས་པོ། བཟངས་པོ། འདྲིམ། མེ་ཏོག་གི་
འདབས་མ། དུས་ནམས་ཀྱང་། བསོྩགས། སོྩགས། ལོཙྪ། ཤོག་ཤིག ། 
བསྒོ་ཤིག །ཚིག་མི་བརྩན་ནོ་ཟེར་བ་སོགས་དང་། རྒྱལ་པོ། སྟོང་
པ་སོགས་མིང་ཚིག་དང་། དང་པོ་བཞི་པ་སོགས་གྲངས་གནས་དང་།  
བདག་སྒྲའི་ཕྲད་དང་མིང་མཐའི་པ་བ་སོགས་བསྟན་འགྱུར་གྱི་པར་གཞི་
ལྟར་བཀོད་པ་ལས་ལུགས་གོམས་པའི་ཡུལ་སྐད་ཙམ་ཁུངས་ལྡན་དུ་རློམ་
པ་སོགས་འོལ་ཚོད་ཀྱིས་བཅོས་མེད་པ་རེ་རེ་ནས་བགྲངས་ན་ཉོག་ཆེ་བས་
འདིར་ཡིག་ཚོགས་བསྐྱུང་ཕྱིར་མ་བཀོད་པ་ཡིན། སྔོན་གྱི་བཀའ་བསྟན་
སོགས་ལས་བྱུང་བའི་བརྡ་རྙིང་རེ་འགའ་ནི་རང་སོར་བཞག་ན་དཔྱད་གཞིའི་
རིན་ཐང་ཆེ་བ་སོགས་དགེ་མཚན་ལྡན་པར་མཐོང་ཡོད། དཔེ་རྙིང་པར་སྐྲུན་
གནང་མཁན་འགས་སྔར་གྱི་ཡིག་རྙིང་ཡིན་ཡང་མ་དག་པ་འཆོས་དགོས་
པར་འདོད། སྤྱིར་དཔེ་རྙིང་ནང་འཁོད་པའི་ཚིག་དོན་ལ་ནོར་འཁྲུལ་དང་།  
ཆད་ལྷག་ཇི་ལྟར་ཡོད་རུང་། མ་དཔེ་ཇི་མ་ཇི་བཞིན་བསྐྲུན་སྤེལ་བྱས་ན་

འཕགས་བོད་མཁས་པའི་མཛད་བསྡུས་དང་གསུང་འབུམ་དཀར་ཆག

འགལ་འཛོལ་ཆུང་ཞིང་ལེགས་པར་དགོངས་མཁན་མང་། ང་ཚོས་དཔེ་རྙིང་
ལ་སོྣན་འཕྲི་མི་བྱ་བ་དང་། ལེགས་སྦྱར་གྱི་ཡི་གེ་དང་སྐུང་ཡིག་སོགས་བོད་
ཡིག་རྩོམ་སྒྲིག་ཚད་ལྡན་དུ་གཏོང་བའི་སྐོར་གྱི་ལྗོངས་ཞིང་ལྔའི་གཏན་ཕབ་
དག་དང་བསྟུན་ཅི་ཐུབ་བྱས་ཏེ་འཕྱུགས་མེད་ཡོང་བར་འབད་ཁུལ་བྱས།

སྔོན་དཔལ་ནཱ་ལེནྡྲར་དཔེ་མཛོད་ཁང་ཆེན་པོ་གསུམ་ཡོད་པ་དེ་དག་
གི་ནང་དུ་རིགས་མི་འདྲ་བའི་དཔེ་དེབ་པོད་ཁྲི་དགུ་བརྒྱ་ཡོད་པར་བཤད།  
དེང་སང་འཛམ་བུ་གླིང་ན་དཔེ་མཛོད་ཁང་ཁྲི་ཉིས་བརྒྱ་བདུན་ཅུ་ཡོད་
པ་བཞིན་འཛམ་གླིང་རྒྱན་དྲུག་མཆོག་གཉིས་ཀྱི་གསུང་འབུམ་ཕྱོགས་
བསྒྲིགས་ལ་པོད་བཞི་བཅུ་ཡོད་པའང་དེའི་ཁྲོད་ཀྱི་མེ་ཏོག་གི་ཆུན་པོ་
བཞིན་འཛམ་གླིང་གི་དཔེ་མཛོད་ཁང་སྣ་ཚོགས་ཚོགས་ནས་མཇལ་ཐུབ་
པར་རེ་བས་བརྟས་ཡོད།

མདོར་ན་ཤེས་རབ་ཀྱི་ཁེབས་རྒྱས་མ་ཟིན་པའི་སྐྱོན་གྱི་གནས་མང་པོ་
ལྷག་པ་དང་ཤོར་བ་ཡོད་ན་ཁྱེད་གཟུར་གནས་བློ་ལྡན་མཁས་མང་ཡོངས་
ཀྱིས་སློབ་སྟོན་དང་དགོངས་ཡངས་གནང་བར་ཞུ་ཞེས་རྔ་ཡུལ་ཁཱ་ཤཱི་
དགོན་བཀྲ་ཤིས་དགེ་འཕེལ་བསམ་གཏན་གླིང་གི་གྲྭ་རིགས་ཁཱ་ཤེས་རབ་
རྒྱ་མཚོས་རྭ་རྒྱའི་བཀའ་འགྱུར་ལས་སྒྲུབ་ཁང་གི་བྲེལ་ཟིང་ཆེ་བའི་ལས་
ཞོར་དུ་གུས་པས་ཞུས་པའོ། །

